«Глобалдык деңгээлде макулдашылган Кыргыз Республикасындагы химиялык заттардын коркунучтуулугун классификациялоо жана маркалоо тутумунун (ГМТ) негизинде химиялык заттардын коркунучтуулугун классификациялоо тутумун жана маалымдоо элементтерин киргизүү жөнүндө» Кыргыз Республикасынын Өкмөтүнүн токтомунун долбооруна

НЕГИЗДЕМЕ-МААЛЫМКАТ
Өкмөттүн бул токтом долбоору төмөнкүдөй максаттарда иштелип чыкты:

· химиялык заттарды коопсуз башкарууну, калктын саламаттыгын жана айлана-чөйрөнү потенциалдуу коркунучтуу химиялык заттардын жана алардын аралашмаларынын, анын ичинде пестициддердин заяндуу таасиринен коргоону камсыз кылуу;

· алардын соодада мыйзамсыз жүгүртүлүшүн жоюу;

· химиялык продукцияны коопсуз жүгүртүү жагынан улуттук мыйзамдарды эл аралык макулдашууларга жана Бажы союзунун макулдашууларына шайкеш келтирүү;

· соодада техникалык бөгөттөрдү төмөндөтүү жана химиялык продукциянын эркин орун которуусун камсыз кылуу.
Сунуш кылынып жаткан долбоорду иштеп чыгуу учурунда Кыргыз Республикасынын төмөнкүдөй мыйзамдарынын талаптары эске алынды: «Коомдук саламаттык сактоо жөнүндө» 2009-жылдын 24-июлундагы № 248; «Айлана-чөйрөнү коргоо жөнүндө» 1999-жылдын 16-июнундагы № 53 (2013-жылдын 11-мартындагы абал боюнча өзгөртүүлөрү жана толуктоолору менен); «Кыргыз Республикасында экологиялык коопсуздукту камсыз кылуу боюнча жалпы техникалык регламент» 2009-жылдын 8-майындагы № 151 (2012-жылдын 1-мартындагы өзгөртүүлөрү жана толуктоолору менен) ж.б.

Эл аралык соодада коркунучтуу химиялык заттар жана пестициддер жагынан алдын ала негизделген макулдашуу жол-жобосу жөнүндө Роттердам конвенциясынын, Туруктуу органикалык булгоочулар жөнүндө Стокгольм конвенциясынын, Кыргыз Республикасы тарабы болуп саналган Өндүрүштө химиялык заттарды пайдалануу учурундагы коопсуздук жөнүндө Эл аралык Эмгек Уюмунун № 170 конвенциясынын жоболорун эске алып, ошондой эле БУУнун «Глобалдык деңгээлде макулдашылган химиялык продукциянын коркунучтуулугун классификациялоо жана маркалоо тутуму (ГМТ)» сунуштарына ылайык, Өкмөттүн токтомунун долбоору менен Химиялык заттардын/аралашмалардын коркунучтуулугун классификациялоо тутуму жөнүндө жана коркунуч тууралуу маалымдоо элементтерине: маркалоого жана Коопсуздук паспортуна карата талаптар жөнүндө жобо бекитилет. 
Кыргызстанда химиялык заттар болор-болбос санда өндүрүлгөнүнө байланыштуу көпчүлүк өндүрүштөр үчүн химикаттар башка өлкөлөрдөн импорттолот. Жыл сайын республикага орточо химиялык заттардын 300дөн ашык тобу алып келинет. Алардын арасында катуу таасир этүүчү уулуу заттар, медициналык препараттар, турмуш-тиричилик химиясынын жана өсүмдүктөрдү коргоонун каражаттары, жер семирткичтер, прекурсорлор жана башкалар бар. Тизме төмөнкү ченемдик укуктук актылар менен бекитилген:

· «Айрым коркунучтуу химиялык заттардын жана пестициддердин жагымсыз таасиринен курчап турган чөйрөнү жана калктын ден соолугун коргоо боюнча чаралар жөнүндө» токтомуна толуктоолорду жана өзгөртүүлөрдү киргизүү тууралуу» Кыргыз Республикасынын Өкмөтүнүн 2001-жылдын 27-июлундагы № 376 токтому (2011-жылдын 6-июнундагы өзгөртүүлөрү жана толуктоолору менен);
· «Кыргыз Республикасында контролдонууга тийиш болгон баңги каражаттары, психотроптук заттар жана прекурсорлор жөнүндө» Кыргыз Республикасынын Өкмөтүнүн 2007-жылдын 9-ноябрындагы №543 токтому (2009-жылдын 3-сентябрындагы өзгөртүүлөрү жана толуктоолору менен);

· «Кыргыз Республикасында күчтүү уу заттарды сатып алуунун, сатуунун, сактоонун, каттоонун жана ташуунун тартиби жөнүндө Инструкцияны бекитүү тууралуу» Кыргыз Республикасынын Өкмөтүнүн 1999-жылдын 21-сентябрындагы №513 токтому;

· «Кыргыз Республикасынын контролго алынуучу продукциясынын улуттук контролдоо тизмеси жөнүндө» Кыргыз Республикасынын Өкмөтүнүн 2009-жылдын 5-июнундагы № 365 токтому.

Коопсуздукту камсыз кылуу негизинен коопсуздук паспорттору (өнөр жайлык пайдалануучулар үчүн) жана маркалоо (турмуш-тиричиликте химиялык продукцияны колдонгон пайдалануучулар үчүн) аркылуу химиялык продукциянын коркунучтуулугу жана аны коопсуз жүгүртүү боюнча чаралар жөнүндө бардык таламдаш жактарга маалымдоого негизделген. 2007-2009-жылдары КМШ өлкөлөрү стандартташтыруу, метрология жана сертификаттоо жагынан макулдашылган саясатты жүргүзүү жөнүндө макулдашуу менен (1992-жылдын 15-марты) өздөрүнө алган милдеттенмелерди аткаруу үчүн мамлекеттер аралык төмөнкүдөй эки стандартты иштеп чыккан жана киргизген: ГОСТ 30333-2007 «Химиялык продукциянын Коопсуздук паспорту. Жалпы талаптар» жана ГОСТ 31340-2007 «Химиялык продукцияны эскертүүчү маркалоо. Жалпы талаптар». Эскертүүчү маркалоонун жана Коопсуздук паспортунун формасына жана мазмунуна тиешелүү талаптар эл аралык талаптарга жана биринчи кезекте БУУ сунуш кылган ГМТ тутумуна шайкеш келтирилген. 
Кыргыз Республикасынын бажы аймагында химиялык продукцияны ташып кирүү (ташып чыгуу) жана жүгүртүү учурунда каттоонун, сертификаттоонун, лицензияларды жана уруксатты алуунун милдеттүү жол-жобосу улуттук мыйзамдарда бекемделгендигине, ошондой эле химиялык продукцияны эскертүүчү маркалоого жана Коопсуздук паспортуна карата 30333-2007 жана 31340-2007 ГОСТторуна сунуштоо талаптары бар экендигине ылайык, ишкерлерге жана мамлекеттик органдарга кошумча олуттуу чыгымдар каралбайт. 
Ошол эле учурда ГМТнын негизинде классификациялоо жана маркалоо тутумун колдонуу төмөнкүлөрдү бере тургандыгы күтүлүүдө:
· эл аралык тутумду киргизүү аркылуу адамдын ден соолугун жана айлана-чөйрөнү коргоону жакшыртууга көмөктөшүү;

· кийинки пайдалануучулар колдонушу үчүн классификациялоонун бирдиктүү критерийлерин белгилөө;

· коркунучтуулугу эл аралык деңгээлде идентификацияланган химиялык заттарды эл аралык соодалоого көмөктөшүү;

· классификациялоонун ар кандай тутумдарына ылайык изилдөөлөрдү жана баа берүүлөрдү жүргүзүү зарылчылыгын азайтуу.
Өкмөт үчүн сезилерлик пайда:

· химиялык заттарды колдонуу менен байланышкан кырсыктардын жана ар кандай окуялардын санынын азайышы;
· саламаттыкты сактоого чыгымдардын азайышы;

· кызматкерлерди жана калкты химиялык заттар менен байланышкан коркунучтардан коргоону жакшыртуу;

· чыгымдардын азайышы жана мыйзамдык жөнгө салуу процесстерин координациялоону жакшыртуу;

· министрликтер менен ведомстволордун ортосундагы эриш-аркак аракеттенүүнү арттыруу;

· улуттук тутумдарды түзүү аракеттеринин кайталанышын жокко чыгаруу;

· аткарууга чыгымдарды төмөндөтүү; жана 
· улуттук, ошондой эле эл аралык деңгээлде химиялык коопсуздук маселелери боюнча эриш-аркак аракеттенүүнү жакшыртуу.
Ишкерлер үчүн пайда төмөнкүлөрдү камтыйт: 
· эмгек шарттарынын жана химиялык заттарды ташуунун коопсуздугун жогорулатууну, кызматкерлер менен эриш-аркак аракеттенүүнү жакшыртууну;
· эксперттик тутумду колдонууну, анын натыйжасында эксперттик ресурстарды колдонуу көбөйөт жана материалдык жана эмгектик чыгымдар азаят;
· коркунуч жөнүндө эскертүү үчүн таанымал шаблондун пайда болушун камсыз кылууну;
· дүйнөлүк масштабда маалыматтарды берүүнүн электрондук тутумун колдонууну;
· кырсыктардын жана кесиптик оорулардын санын азайтуунун эсебинен чыгымдарды төмөндөтүүнү; жана 
· компаниянын кадыр-баркын жана ишенимдүүлүгүн жакшыртууну.
Кызматкерлер жана коомдук уюмдардын мүчөлөрү үчүн пайда төмөнкүлөрдү билдирет:

· химиялык заттардын коркунучтуулугу жөнүндө маалымдоого бир түргө келтирилген жана жеңилдетилген ыкманын жана коопсуз пайдалануу жана урунуу практикасынын эсебинен кызматкерлер, керектөөчүлөр жана башка категориядагы жактар үчүн коопсуздукту арттыруу; жана 
· коркунуч жөнүндө маалымдар болууну жогорулатуу химиялык заттарды жумуш ордунда жана турмуш-тиричиликте алда канча коопсуз пайдаланууга алып келет.

